
ଗୁରୁରଗ୍ନିର୍ଦ୍ଵିଜାତୀନାଂ  ଵର୍ଣାନାଂ  ବ୍ରାହ୍ମଣୋ
ଗୁରୁଃ  ।
ପତିରେଵ  ଗୁରୁଃ  ସ୍ତ୍ରୀଣାଂ  ସର୍ଵସ୍ୟାଭ୍ୟାଗତୋ  ଗୁରୁଃ  ॥
01 ॥

ୟଥା  ଚତୁର୍ଭିଃ  କନକଂ  ପରୀକ୍ଷ୍ୟତେ
ନିଘର୍ଷଣଚ୍ଛେଦନତାପତାଡନୈଃ  ।
ତଥା  ଚତୁର୍ଭିଃ  ପୁରୁଷଃ  ପରୀକ୍ଷ୍ୟତେ
ତ୍ୟାଗେନ  ଶୀଲେନ  ଗୁଣେନ  କର୍ମଣା  ॥  02 ॥

ତାଵଦ୍ଭୟେଷୁ  ଭେତଵ୍ୟଂ  ୟାଵଦ୍ଭୟମନାଗତମ୍  ।
ଆଗତଂ  ତୁ  ଭୟଂ  ଵୀକ୍ଷ୍ୟ  ପ୍ରହର୍ତଵ୍ୟମଶଂକୟା  ॥  03 ॥

ଏକୋଦରସମୁଦ୍ଭୂତା  ଏକନକ୍ଷତ୍ରଜାତକାଃ  ।
ନ  ଭଵଂତି  ସମାଃ  ଶୀଲେ  ୟଥା  ବଦରକଂଟକାଃ  ॥  04 ॥

ନିଃସ୍ପୃହୋ  ନାଧିକାରୀ  ସ୍ୟାନ୍  ନାକାମୋ  ମଂଡନପ୍ରିୟଃ  ।
ନାଵିଦଗ୍ଧଃ  ପ୍ରିୟଂ  ବ୍ରୂୟାତ୍ସ୍ପଷ୍ଟଵକ୍ତା  ନ  ଵଂଚକଃ  ॥
05 ॥

ମୂର୍ଖାଣାଂ  ପଂଡିତା  ଦ୍ଵେଷ୍ୟା  ଅଧନାନାଂ  ମହାଧନାଃ  ।
ପରାଂଗନା  କୁଲସ୍ତ୍ରୀଣାଂ  ସୁଭଗାନାଂ  ଚ  ଦୁର୍ଭଗାଃ  ॥  06 ॥

ଆଲସ୍ୟୋପଗତା  ଵିଦ୍ୟା  ପରହସ୍ତଗତଂ  ଧନମ୍  ।
ଅଲ୍ପବୀଜଂ  ହତଂ  କ୍ଷେତ୍ରଂ  ହତଂ  ସୈନ୍ୟମନାୟକମ୍  ॥  07 ॥

ଅଭ୍ୟାସାଦ୍ଧାର୍ୟତେ  ଵିଦ୍ୟା  କୁଲଂ  ଶୀଲେନ  ଧାର୍ୟତେ  ।
ଗୁଣେନ  ଜ୍ଞାୟତେ  ତ୍ଵାର୍ୟଃ  କୋପୋ  ନେତ୍ରେଣ  ଗମ୍ୟତେ  ॥  08 ॥

ଵିତ୍ତେନ  ରକ୍ଷ୍ୟତେ  ଧର୍ମୋ  ଵିଦ୍ୟା  ୟୋଗେନ  ରକ୍ଷ୍ୟତେ  ।
ମୃଦୁନା  ରକ୍ଷ୍ୟତେ  ଭୂପଃ  ସତ୍ସ୍ତ୍ରିୟା  ରକ୍ଷ୍ୟତେ
ଗୃହମ୍  ॥  09 ॥

ଅନ୍ୟଥା  ଵେଦଶାସ୍ତ୍ରାଣି  ଜ୍ଞାନପାଂଡିତ୍ୟମନ୍ୟଥା  ।
ଅନ୍ୟଥା  ତତ୍ପଦଂ  ଶାଂତଂ  ଲୋକାଃ  କ୍ଲିଶ୍ୟଂତି  ଚାହ୍ନ୍ୟଥା
॥  10 ॥



ଦାରିଦ୍ର୍ୟନାଶନଂ  ଦାନଂ  ଶୀଲଂ  ଦୁର୍ଗତିନାଶନମ୍  ।
ଅଜ୍ଞାନନାଶିନୀ  ପ୍ରଜ୍ଞା  ଭାଵନା  ଭୟନାଶିନୀ  ॥  11 ॥

ନାସ୍ତି  କାମସମୋ  ଵ୍ୟାଧିର୍ନାସ୍ତି  ମୋହସମୋ  ରିପୁଃ  ।
ନାସ୍ତି  କୋପସମୋ  ଵହ୍ନିର୍ନାସ୍ତି  ଜ୍ଞାନାତ୍ପରଂ  ସୁଖମ୍
॥  12 ॥

ଜନ୍ମମୃତ୍ୟୂ  ହି  ୟାତ୍ୟେକୋ  ଭୁନକ୍ତ୍ୟେକଃ  ଶୁଭାଶୁଭମ୍  ।
ନରକେଷୁ  ପତତ୍ୟେକ  ଏକୋ  ୟାତି  ପରାଂ  ଗତିମ୍  ॥  13 ॥

ତୃଣଂ  ବ୍ରହ୍ମଵିଦଃ  ସ୍ଵର୍ଗସ୍ତୃଣଂ  ଶୂରସ୍ୟ  ଜୀଵିତମ୍  ।
ଜିତାଶସ୍ୟ  ତୃଣଂ  ନାରୀ  ନିଃସ୍ପୃହସ୍ୟ  ତୃଣଂ  ଜଗତ୍  ॥  14 ॥

ଵିଦ୍ୟା  ମିତ୍ରଂ  ପ୍ରଵାସେ  ଚ  ଭାର୍ୟା  ମିତ୍ରଂ  ଗୃହେଷୁ  ଚ  ।
ଵ୍ୟାଧିତସ୍ୟୌଷଧଂ  ମିତ୍ରଂ  ଧର୍ମୋ  ମିତ୍ରଂ  ମୃତସ୍ୟ  ଚ  ॥  15
॥

ଵୃଥା  ଵୃଷ୍ଟିଃ  ସମୁଦ୍ରେଷୁ  ଵୃଥା  ତୃପ୍ତସ୍ୟ  ଭୋଜନମ୍  ।
ଵୃଥା  ଦାନଂ  ସମର୍ଥସ୍ୟ  ଵୃଥା  ଦୀପୋ  ଦିଵାପି  ଚ  ॥  16 ॥

ନାସ୍ତି  ମେଘସମଂ  ତୋୟଂ  ନାସ୍ତି  ଚାତ୍ମସମଂ  ବଲମ୍  ।
ନାସ୍ତି  ଚକ୍ଷୁଃସମଂ  ତେଜୋ  ନାସ୍ତି  ଧାନ୍ୟସମଂ  ପ୍ରିୟମ୍  ॥
17 ॥

ଅଧନା  ଧନମିଚ୍ଛଂତି  ଵାଚଂ  ଚୈଵ  ଚତୁଷ୍ପଦାଃ  ।
ମାନଵାଃ  ସ୍ଵର୍ଗମିଚ୍ଛଂତି  ମୋକ୍ଷମିଚ୍ଛଂତି  ଦେଵତାଃ  ॥  18
॥

ସତ୍ୟେନ  ଧାର୍ୟତେ  ପୃଥ୍ଵୀ  ସତ୍ୟେନ  ତପତେ  ରଵିଃ  ।
ସତ୍ୟେନ  ଵାତି  ଵାୟୁଶ୍ଚ  ସର୍ଵଂ  ସତ୍ୟେ  ପ୍ରତିଷ୍ଠିତମ୍  ॥
19 ॥

ଚଲା  ଲକ୍ଷ୍ମୀଶ୍ଚଲାଃ  ପ୍ରାଣାଶ୍ଚଲେ  ଜୀଵିତମଂଦିରେ  ।
ଚଲାଚଲେ  ଚ  ସଂସାରେ  ଧର୍ମ  ଏକୋ  ହି  ନିଶ୍ଚଲଃ  ॥  20 ॥

ନରାଣାଂ  ନାପିତୋ  ଧୂର୍ତଃ  ପକ୍ଷିଣାଂ  ଚୈଵ  ଵାୟସଃ  ।
ଚତୁଷ୍ପାଦଂ  ଶ ଋଗାଲସ୍ତୁ  ସ୍ତ୍ରୀଣାଂ  ଧୂର୍ତା  ଚ  ମାଲିନୀ  ॥
21 ॥

ଜନିତା  ଚୋପନେତା  ଚ  ୟସ୍ତୁ  ଵିଦ୍ୟାଂ  ପ୍ରୟଚ୍ଛତି  ।
ଅନ୍ନଦାତା  ଭୟତ୍ରାତା  ପଂଚୈତେ  ପିତରଃ  ସ୍ମୃତାଃ  ॥  22 ॥

ରାଜପତ୍ନୀ  ଗୁରୋଃ  ପତ୍ନୀ  ମିତ୍ରପତ୍ନୀ  ତଥୈଵ  ଚ  ।
ପତ୍ନୀମାତା  ସ୍ଵମାତା  ଚ  ପଂଚୈତା  ମାତରଃ  ସ୍ମୃତାଃ  ॥  23 ॥

